LÖG

FRJÁLSÍÞRÓTTASAMBANDS ÍSLANDS

I. KAFLI

Gildissvið o.fl.

1. gr.

Frjálsíþróttasamband Íslands (FRÍ).

Frjálsíþróttasamband Íslands (FRÍ) er æðsti aðili um öll frjálsíþróttamál innan vébanda Íþrótta- og

Ólympíusambands Íslands (ÍSÍ).

Heimili og varnarþing FRÍ er í Reykjavík.

2. gr.

Aðild að FRÍ (Sambandsaðilar).

FRÍ er samband frjálsíþróttaráða héraðssambandanna/íþróttabandalaga.

Ef frjálsíþróttaráð er ekki innan íþróttahéraðs, getur héraðssambandið/íþróttabandalagið verið aðili að FRÍ.

Iðki aðeins eitt félag innan héraðssambandsins/íþróttabandalagsins frjálsíþróttir, getur það verið aðili að FRÍ, að fengnu formlegu samþykki stjórnar héraðssambandsins/íþróttabandalagsins.

Ef héraðssamband er ekki til í íþróttahéraði og aðeins eitt frjálsíþróttafélag getur stjórn FRÍ heimilað því að vera aðili að sambandinu.

Séu íþróttafélögin tvö eða fleiri innan héraðs verða þau að mynda héraðssamband/íþróttabandalag til að öðlast aðildarrétt í FRÍ.

3.gr.

Hlutverk FRÍ.

Hlutverk FRÍ er eftirfarandi:

1. Að hafa yfirstjórn allra frjálsíþróttamála á Íslandi.

2. Að vinna að eflingu frjálsíþrótta í landinu, þar með talið afreksíþrótta, frjálsíþrótta unglinga, víðavangs- og almenningshlaupa, þ.m.t. götu- og fjallahlaupa.

3. Að vinna að stofnun nýrra sérráða og efla á annan hátt viðkomandi sérgrein í landinu.

4. Að setja nauðsynleg lög, reglugerðir, reglur, löggilda dómara, ráðstafa landsmótum, skrá afrek í frjálsíþróttum og staðfesta met.

5. Að vera fulltrúi íþróttagreinar sinnar gagnvart útlöndum og sjá um að reglur varðandi greinina séu í samræmi við alþjóðareglur.

4.gr.

Stjórnun á málefnum FRÍ.

Málefnum FRÍ stjórna eftirfarandi:

1. Frjálsíþróttaþing.

2. Stjórn FRÍ.

II. KAFLI

Frjálsíþróttaþing

5. gr.

Valdsvið og fulltrúar.

Frjálsíþróttaþing fer með æðsta vald í málefnum FRÍ.

Þingið sitja fulltrúar frá þeim aðilum, sem mynda FRÍ.

Fulltrúafjöldi hvers sambandsaðila fer eftir tölu virkra frjálsíþróttamanna, sbr. 3. mgr. 19. gr., þannig að fyrir allt að 50 menn komi tveir fulltrúar og síðan einn fyrir hverja 50 eða brot úr 50 upp í allt að 200 félaga og þá einn fyrir hvert heilt hundrað félaga þar fram yfir.

6. gr.

Tímasetning og boðun.

Frjálsíþróttaþing skal haldið í mars eða apríl hvert ár sem endar á jafnri tölu. Skal þingið boðað með formlegum hætti með minnst mánaðar fyrirvara. Þingið skal standa í tvo daga, en þó skal stjórn heimilt að ákveða að þingið skuli haldið á einum degi.

Frjálsíþróttaþingið er lögmætt, ef löglega hefur verið til þess boðað, sbr. 1. mgr.

7. gr.

Dagskrá.

Sambandsaðilar skulu tilkynna FRÍ minnst fjórtán dögum fyrir þing um ályktunartillögur og tillögur að breytingum á reglugerðum (sjá þó 2. ml), sem þeir óska eftir að teknar verði fyrir á þinginu. Lagabreytingartillögur og tillögur að breytingum á keppnisreglum skulu hafa borist FRÍ minnst mánuði fyrir þing.

Stjórn FRÍ skal tilkynna sambandsaðilum skriflega dagskrá þingsins og efni tillagna sem ræða á á þinginu í síðasta lagi sjö dögum fyrir þing.

Þingið getur með 2/3 atkvæða viðstaddra leyft að taka fyrir mál sem komið er fram eftir að dagskrá þingsins var send sambandsaðilum. Þetta á þó ekki við lagabreytingar eða breytingar á keppnisreglum. 

8. gr.

Fulltrúar og atkvæðisréttur.

Á frjálsíþróttaþinginu hafa fulltrúar einir atkvæðisrétt, en auk þeirra eiga rétt á þingsetu og hafa þar málfrelsi og tillögurétt:

1. Stjórn FRÍ, varastjórn og skoðunarmenn ársreikninga.

2. Framkæmdastjórn ÍSÍ.

3.
Starfsmenn FRÍ.

3. Allir nefndarmenn FRÍ og trúnaðarmenn FRÍ í öðrum samtökum.

4. Forseti ÍSÍ og formaður UMFÍ.

5. Sérstakir gestir stjórnar FRÍ.

6. Ævi- og heiðursfélagar FRÍ.

7. Fyrrverandi formenn FRÍ.

Aðeins sá, sem er í frjálsíþróttafélagi innan sérráðs eða héraðssambands, er kjörgengur fulltrúi á frjálsíþróttaþingið.

Hver fulltrúi með atkvæðisrétt hefur eitt atkvæði.

9. gr.

Aukaþing.

Aukaþing má halda, ef nauðsyn krefur eða 1/3 hluti sambandsaðila óskar þess.

Alla boðunar- og tilkynningarfresti til aukaþings má hafa helmingi styttri en til reglulegs þings.

Fulltrúar á aukaþingi eru þeir sömu og voru á næsta reglulega þingi á undan og gilda sömu kjörbréf. Þó má kjósa að nýju í stað fulltrúa, sem hefur látist, eða hefur forfallast.

Á aukaþingi má ekki gera lagabreytingar og ekki kjósa stjórn, nema bráðabirgðastjórn, ef meiri hluti kjörinnar aðalstjórnar hefur sagt af sér eða hætt störfum af öðrum orsökum, eða stjórnin að eigin dómi hefur orðið óstarfhæf.

Að öðru leyti gilda um það sömu reglur og um reglulegt frjálsíþróttaþing.

10. gr.

Störf frjálsíþróttaþings.

Frjálsíþróttaþing skal fjalla m.a. um eftirfarandi atriði:

1 Kosningu eftirfarandi þingnefnda:

a. Kjörbréfanefndar.

b. Fjárhagsnefndar.

c. Laganefndar.

d. Allsherjarnefndar.

Þingið getur ákveðið með meirihluta atkvæða að skipa aðrar nefndir til að fjalla um einstök mál.

2 Skýrslu fráfarandi stjórnar.

3 Ársreikninga FRÍ.

4. Fjárhagsáætlun stjórnar til næstu tveggja ára.

5. Tillögur að laga-, reglugerðar- og reglubreytingum.

6. Kosningu stjórnar FRÍ, varastjórnar, tveggja skoðunarmanna ársreikninga og tveggja til vara, fulltrúa á næsta reglulegt þing ÍSÍ í samræmi við lög ÍSÍ.

Kjörbréfanefnd skal skipuð þremur mönnum. Aðrar nefndir skulu skipaðar fimm mönnum, en öðrum þingfulltrúum er heimilt að velja sér starfsnefndir.

Stjórn FRÍ setur nánari reglur um störf og dagskrá frjálsíþróttaþings.

11. gr.

Kosningar til stjórnar og fulltrúa á þing ÍSÍ og afgreiðslu almennra mála.

Kosningar á þinginu skulu vera leynilegar.

Kosning skal vera bundin.

Einfaldur meirihluti ræður úrslitum við afgreiðslu almennra mála og í kosningum.

12. gr.

Þessum lögum verður ekki breytt nema með samþykki 2/3 hluta atkvæða viðstaddra fulltrúa á frjálsíþróttaþingi.

13. gr.

Reikningsskil.

Reikningsár FRÍ er miðað við áramót.

Endurskoðaðir reikningar skulu liggja fyrir viku fyrir ársþing.

14. gr.

Starfsskýrsla.

Starfsskýrslu frá síðasta Frjálsíþróttaþingi, sem stjórnin skal leggja fjölritaða fyrir þingið, svo og ágrip af fundargerðum þingsins, skal senda framkvæmdastjórn ÍSÍ og sambandsaðilum FRÍ innan mánaðar frá þingslitum.

III. KAFLI

Stjórn FRÍ

15. gr.

Skipan stjórnar.

Stjórn FRÍ skipa fimm manns sem kosnir eru á frjálsíþróttaþingi. Kjósa skal fimm varamenn og skulu þeir taka sæti í aðalstjórn í sömu röð og þeir eru kosnir.

Skipan og hlutverk stjórnar skal vera eftirfarandi:

1. Formaður, sem kosinn er sérstaklega.

2. Aðrir stjórnarmenn skipta með sér verkum sem hér segir:

a. Tveir varaformenn.

b. Ritari.

c. Gjaldkeri, sem jafnframt er formaður fjárhagsnefndar.

3. Fimm varamenn.

16. gr.

Hlutverk og verkefni stjórnar.

Hlutverk stjórnar FRÍ er eftirfarandi:

1. Að hafa yfirstjórn allra íslenskra frjálsíþróttamála milli frjálsíþróttaþinga.

2. Að framkvæma ályktanir frjálsíþróttaþingsins.

3. Að vinna að eflingu frjálsíþrótta í landinu.

4. Að annast erlend samskipti.

5. Að gefa út leikreglur og reglugerðir fyrir frjálsíþróttir, sem séu jafnan í samræmi við alþjóðareglur.

6. Að líta eftir því að lögum og reglugerðum FRÍ og Íþrótta- og Ólympíusambands Íslands sé fylgt.

7. Að gefa út aðrar reglur en falla undir 5. tl.og varða frjálsíþróttamál á Íslandi.

8. Að úthluta þeim styrkjum frjálsíþrótta, sem FRÍ fær til umráða.

9. Önnur verkefni sem frjálsíþróttaþing ákveður.

Þá skal stjórn FRÍ sinna eftirtöldum málaflokkum: Skráningu afreka, tæknimálum, lagamálum, öldungamálum, almenningsíþróttum, unglingamálum, fræðslu- og útbreiðslumálum Stjórninni er heimilt að skipa nefndir til að sinna ofangreindum eða öðrum málum sem hún kýs hverju sinni. Starfs​tímabil nefnda skal aldrei vera nema fram að næsta frjálsíþróttaþingi.

17. gr.

Formaður FRÍ boðar stjórnarfundi og stjórnar þeim.

Til þess að ákvarðanir í málum, sem stjórnin fjallar um, séu gildar, þarf samþykki meirihluta stjórnar​innar á löglegum stjórnarfundi. Stjórnarfundur telst löglegur ef a.m.k. þrír stjórnarmenn eru viðstaddir og allir stjórnarmenn hafa verið boðaðir á fundinn. 

Fundi í stjórninni skal halda reglulega, samkvæmt ákvörðun formanns.

Vararstjórnarmenn skulu einnig boðaðir á fundi með sama hætti og taka sæti aðalmanna í forföllum þeirra.

Auk þess skal kalla saman stjórnarfundi, ef tveir eða fleiri stjórnarmenn óska þess.

Stjórn FRÍ getur sett nánari fundarsköp fyrir stjórnarfundi.

Fundargerðir stjórnar skal senda sambandsaðilum eða birta með öðrum aðgengilegum hætti.

18. gr.

Stjórn FRÍ skipar: Skáningarnefnd, Öldungaráð, Almenningsíþróttanefnd, Laganefnd, Unglinganefnd, og Fjárhagsnefnd.

Stjórninni er heimilt að skipa aðrar nefndir til einstakra verkefna hverju sinni.

Starfstímabil nefnda skal aldrei vera nema fram að næsta frjálsíþróttaþingi.

IV. KAFLI

Sérráð og sambandsaðilar FRÍ

19. gr.

Skýrslur.

Sambandsaðilar eru milliliðir milli félaga sinna og stjórnar FRÍ.

Aðilar skv. 1. mgr. skulu og senda stjórn FRÍ allar skýrslur um mót, sem haldin eru innan umdæmisins innan mánaðar frá því að móti lauk.

Sambandsaðilar skulu fyrir 1. október ár hvert senda stjórn FRÍ árskýrslur um störf sín og tölu iðkenda í umdæminu. Fulltrúaréttur og fulltrúafjöldi sambandsaðila á frjálsíþróttaþingi ákvarðast af fjöldi virkra iðkenda skv. skýrslum til ÍSÍ, sbr. 3. mgr. 5. gr. 

20. gr.

Stofnun nýrra sérráða.

Stjórn FRÍ skal, í samráði við hlutaðeigandi héraðssambönd/íþróttabandlög, vinna að stofnun nýrra sérráða.
21. gr.

Aðgangur stjórna.

Stjórn FRÍ hefur frjálsan aðgang að öllum frjálsíþróttamótum og sýningum, sem fram fara innan vébanda FRÍ.

Einnig á hún rétt á að sitja aðalfundi sérráða, dómarafélaga og héraðssambanda/íþróttabandalaga, sem eru aðilar að sambandinu.

V. KAFLI

Ýmis ákvæði

22. gr.

Misnotkun lyfja og lyfjapróf.

Misnotkun lyfja skv. lista Alþjóðafrjálsíþróttasambandsins (IAAF) er bönnuð. FRÍ skuldbindur sig til að lyfjapróf séu framkvæmd utan keppni. Árlega skal gefa IAAF skýrslu um fjölda prófa utan keppni. FRÍ skuldbindur sig til að leyfa Alþjóðafrjálsíþróttasambandinu að framkvæma lyfjapróf utan keppni á einstaklingum innan vébanda þess sem og á mótum á vegum þess.

23. gr.

Umboðsmenn íþróttamanna.

FRÍ skal viðurkenna og halda skrá um umboðsmenn íþróttamanna.

Viðurkenndir umboðsmenn verða að hlýða lögum og reglum FRÍ.

Aðeins einstaklingur ( ekki fyrirtæki ) geta orðið umboðsmenn íþróttamanna.

Viðurkenndir umboðsmenn mega annast skipulag mótaþátttöku og samskipti og samninga við mótshaldara.

Ágreiningi milli umboðsmanna og íþróttamanna skal vísað til dómstóls ÍSÍ.

Gera skal samning milli íþróttamanns og umboðsmanns og skal hann innihalda a.m.k. eftirfarandi atriði:

a) gildistíma, b) uppsagnarákvæði, c) skyldur umboðsmanns eins og þær eru skilgreindar í leiðbeiningum IAAF, d) laun umboðsmanna.

24. gr.

Staðfesting Íslandsmeta.

Umsóknir um Íslandsmet og afreksmerki í frjálsíþróttum skal senda FRÍ til staðfestingar, ásamt skýrslu um afrekið og umsögn hlutaðeigandi sérráðs/héraðssambands.

24. gr.

Ævifélagar.

Ævifélagar FRÍ geta þeir orðið, sem stjórn FRÍ samþykkir og greiða í sjóð ævifélaga FRÍ. 

Heiðursfélaga FRÍ má stjórn þess kjósa ef hún er einhuga um það.

25. gr.

Kosning heiðursformanns.

Heiðursformann FRÍ má frjálsíþróttaþing kjósa ef einfaldur meirihluti af mættum fulltrúum er því samþykkur.

Heiðursformaður FRÍ kemur fram f.h. FRÍ við tækifæri, sem stjórn eða formaður FRÍ kunna að fela honum.

26. gr.

Tillögur um að leggja FRÍ niður má aðeins taka fyrir á lögmætu frjálsíþróttaþingi. Til þess að samþykkja þá tillögu þarf minnst 3/4 hluta atkvæða. Hafi slík tillaga verið samþykkt, skal gera öllum sambandsaðilum grein fyrir henni í þingskýrslunni og skal stjórn FRÍ kalla til nýs þings. Með fulltrúakjöri sínu til þess þings taka aðilar afstöðu til tillögunnar. Verði tillagan þá samþykkt aftur með 3/4 hluta atkvæða, er það fullgild ákvörðun um að leggja FRÍ niður. Ákveður það þing síðan hvernig ráðstafa skuli eignum FRÍ, en þeim má aðeins verja til eflingar frjálsíþróttum í landinu.

27. gr.

Gildissvið gagnvart lögum ÍSÍ.

Ef ekki er samræmi á milli þessara laga og laga ÍSÍ skulu lög ÍSÍ gilda.

Samþykkt á Frjálsíþróttaþingi 2004.  Breytt 2006.
